
Løgtingið

Postboks 208

FO-110 Tórshavn

Att. Kristina Samuelsen, ráðgevi

Svar til spurningar um status av høvuðssjónvarpssendaranum og útbyggingartíð av digitalum sendineti hjá Televarpinum.

Høvuðssjónvarpssendarin á Húsareyni er 25 ára gamal. Sendarin er sentral eind í sjónvarps​sendinetinum, og um hann gevst at senda, hevur Sjónvarp Føroya einki sendinet.

Av tíð at sendarin er vorðin so gamal, er ikki gjørligt at siga, hvussu langt tíðarskeið hann kann virka. Tað er avmarkað, hvat er eftir av uppruna eykalutum til sendaran, og av teimum lutum sum oftast ganga fyri eru bert fáir á goymslu í Føroyum. Tað eru fleiri ár síðani framleiðarin av sendaranum gavst at gera eykalutir til hetta slagið av sendarum, og tískil er torført og í ávísum førum ógjørligt at fáa eykalutir til hann.

Fyri at tryggja raksturin av sjónvarpssendinetinum hevur Føroya Tele av omanfyri nevndu orsøkum fleiri ferðir mælt til, at ein nýggjur høvuðssendari til sjónvarpssendinetið verður keyptur.

Sendarin hevur sum kunnugt nýliga fingið eitt nýtt sendirør, og sendir aftur við nominellari effekt. Tað er bert ein fabrikantur eftir, ið framleiðir hesi sendirørini, og tey verða støðugt dýrari, tí at sendarar, ið brúka hesi rør, verða færri í tali.

Ein hjálp at halda sendaran koyrandi nøkur ár er, um tættari samarbeiðið fæst við Norkring viðvíkjandi eykalutum og serfrøði, um álvarsligt brek kemur á sendaran. Henda loysnin kann væntast at økja um rakstrarkostnaðin av sendaranum. Í øllum førum fer sendarin at liggja lamin nakrar dagar, um álvarsligt brek kemur á sendaran.
Um digitala sjónvarpsnetið hjá Televarpinum skal brúkast til framføring av sendingunum hjá SVF kring alt landið verður neyðugt við nøkrum broytingum í verandi neti hjá Televarpinum, og hartil skal ein útbygging av netinum gerast. Eitt sannlíkt tíðarskeið til slíka verkseting er mett at verða 2-3 ár.

